Aguisín 5(a): Gníomhaíocht Cheardlainne – 25 Freagra

1. Cé atá freagrach as bainistiú airgid an Bhoird Bainistíochta?
F: Déanann an bord uile cinntí i ndáil le cúrsaí airgeadais agus feidhmíonn an Cisteoir thar ceann an Bhoird chun na cuntais / leabhair a choimeád /seiceanna a eisiúint / airgead a lóisteáil etc. 
2. Céard iad na prionsabail treoracha maidir le tiomsú airgid?
F: Ba chóir cead a fháil ón mBord Bainistíochta roimh ré do gach togra tiomsaithe airgid a dhéantar ar son na scoile. Ní mór airgead a bhailítear chun críocha sonracha a úsáid chun íoc as na críocha sin. 
3. Tabhair na cúiseanna gur chóir tuairisc chothrom le dáta faoin staid reatha airgeadais a chur ar fáil ag gach cruinniú den Bhord Bainistíochta.
F: Nuair atá faisnéis chothrom le dáta ag an mBord féadann siad cinntí a dhéanamh agus pleanáil a dhéanamh do chaitheamh airgid agus buiséadú sa todhchaí trí chinntí a bhunú ar fhaisnéis chruinn.
4. Ainmnigh ceithre ghné atá riachtanach i dtuairisc chisteora ag cruinniú den Bhord Bainistíochta.
F: Ráiteas cothrom le dáta faoi chuntas na scoile:
· Sonraí faoi ioncam agus caiteachas ón gcruinniú deiridh

· Fíor-iarmhéid Bainc ag deireadh na míosa roimhe sin (réitithe)

· Íocaíochtaí dlite roimh an gcéad chruinniú eile

· Aon ioncam dlite sa tréimhse chéanna. 
5. Cé dóibh a gcuireann an Bord tuairiscí airgeadais a chur ar fáil?
F: Beidh cuntais bhliantúla ar fáil ag na daoine seo a leanas
· Pobal na Scoile

· Paróiste

· Tuismitheoirí 
· Pátrún

· Iontaobhaithe 
· An tAire

6. Céard ba chóir a chur isteach i dtaifid Bord Bainistíochta i ndáil le híocaíochtaí le seiceanna?
F:

· Dáta

· Íocaí

· Uimhir an tseic

· Méid Airgid

7. Cé ar chóir dó/di seiceanna a shíniú thar ceann an Bhoird?
F: An Cathaoirleach agus an Cisteoir.
8. Céard a tharlaíonn má tá an cathaoirleach as láthair nuair atá seiceanna ag teastáíl ?
F: Féadfaidh an Cathaoirleach ball eile den Bhord Bainistíochta a cheapadh chun feidhmiú mar shínitheoir thar a c(h)eann.
9. Céard é an dea-chleachtas maidir le híocaíochtaí tráthúla ag an mBord Bainistíochta? 
F: Déan cinneadh faoi dháta gach mí ar a n-íocfar íocaíochtaí a bhí dlite an mhí roimhe sin. Faoi I.R. Uimh 388/2002 – Rialacháin na gComhphobal Eorpach (Íocaíocht Dhéanach in Idirbhearta Tráchtála) 2002, ceadaítear creidmheas 30 lá, agus mar sin ní mór billí a íoc ina n-iomláine sula mbeidh 30 lá thart.
10. Céard é an dea-chleachtas maidir le hairgead tirim a úsáid le haghaidh íocaíochtaí?
F: Ná déan íocaíochtaí le hairgead tirim riamh. 
11.  Cén fráma ama ar chóir a bheith i gceist le buiséad?
F:  Ba chóir do bhuiséad bliain amháin a chlúdach. Féadfar an scoilbhliain nó an bhliain féilire a úsáid. Ansin, is féidir an buiséad foriomlán a mhiondealú i dtréimhsí níos giorra más gá e.g. téarma scoile nó mí.
12.  Céard é lacáiste ola?
F: Is comhaontú fadtréimhseach le soláthraí ola na scoile é lacáiste ola. De ghnáth, is féidir le Bord lacáiste 1 cent in aghaidh an lítir a fháil, agus mar sin ag deireadh na bliana d’fhéadfadh an scoil aisíocaíocht de x lítear faoi 1c móide CBL a fháil. Tá sé cosúil le bónas dílseachta. Níor chóir dó cosc a chur ar scoil an praghas is saoire a fháil freisin. Déantar an lacáiste a idirbheartú leis an tuiscint go dtabharfaidh tú do chuid gnó don chuideachta sin ar feadh 5 bliana/10 mbliana etc. Ansin, faigheann na cuideachtaí ola lacáiste ón déantóir.
13. Cé ar chóir dó/di iniúchadh a dhéanamh ar chuntais an Bhoird Bainistíochta?
F: Duine atá cáilithe chun é a dhéanamh ach atá neamhspleách ón mBord i.e. nach ball den Bhord é/í.
14. Céard é an dea-chleachtas maidir le Ranníocaíochtaí Saorálacha?
F: Ní mór dóibh a bheith saorálach agus ní féidir aon bhrú a chur ar theaghlaigh ranníocaíocht den leithéid sin a íoc ná níor chóir aon idirdhealú a dhéanamh idir an lucht a d’íoc é agus an lucht nár íoc é.
15. Conas a íoctar an deontas caipitíochta?
F: Íoctar é in dhá chuid, i.e. dhá uair sa bhliain, 70% i mí Eanáir – bunaithe ar líon na bpáistí ar an gclár ar an 30 Meán Fómhair sa scoilbhliain roimhe sin (e.g. íocaíocht Eanáir 2009 bunaithe ar líon na ndaltaí cláraithe i mí Mheán Fómhair 2007). Íoctar an 30% fágtha i mí an Mheithimh/mí Iúil sa bhliain dar gcionn. Sa dara híocaíocht, tá an t‑airgead atá iníoctha cothromaithe chun clárú i mí Mheán Fómhair 08 - an scoilbhliain reatha - a chur san áireamh.
16. Céard é an t-íosphá reatha?
F: €8.65 (Iúil 2008.)
17. Cathain is gá ÍMAT agus ÁSPC a íoc?
F: Ní mór é a thabhairt ar ais do na Coimisinéirí Ioncaim tráth nach déanaí ná an 15 lá den mhí i ndiaidh na míosa a mbaineann sé leis e.g. ní mór íocaíochtaí Eanáir a thabhairt ar ais (a lóisteáil/a aistriú) roimh 15 Feabhra.
18. Cén fhoirm a úsáidtear chun ÍMAT agus ÁSPC a tharchur chuig an Ard-Bhailitheoir?
F: Foirm P 30.
19. Céard é P45 agus cé dó/di a gcaithfear é a eisiúint?
F: Is deimhniú é a thugann an fostóir don fhostaí nuair a fhágann sé/sí fostaíocht, ag léiriú gur asbhain an fostóir cáin agus ÍMAT i gceart ó phá an fhostaí de réir treoracha tugtha ag an oifig cheantair. Léiríonn sé ollphá go dtí an dáta fágtha, cáin asbhainte go dtí an dáta fágtha, ÍMAT asbhainte go dtí an dáta fágtha agus líon na seachtainí inárachais, na creidmheasanna cánach, scoithphointe an ráta chaighdeánaigh agus an tábla cánach atá i bhfeidhm.  Tá an P45 ag teastáil chun aisíocaíocht cánach a fháil le linn dífhostaíochta agus chun sochair Leasa Shóisialaigh a éileamh, agus ba chóir é a thabhairt d’fhostóir nua chun cáin éigeandála a sheachaint. 
20. Céard é P60 agus cé dó/di a gcaithfear é a eisiúint?
F: Ag deireadh gach bliain canach ní mór don fhostóir deimhniú pá agus deimhniú den cháin agus ÍMAT a bhí asbhainte aige nó aici i rith na bliana a thabhairt do gach fostaí. Tugtar an fhoirm P60 ar an deimhniú seo, agus tagann sé in dhá chuid. Is taifead í den phá a fuarthas ón bhfostóir, den cháin a asbhaineadh faoi ÍMAT agus de na ranníocaíochtaí ÁSPC a asbhaineadh. 
21. Céard é P35 agus cé dó/di a gcaithfear é a eisiúint?
F: De réir an dlí, caithfidh gach fostóir cláraithe in Éirinn cuntas a thabhairt gach bliain ar an ÍMAT/ÁSPC asbhainte óna f(h)ostaithe. Úsáidtear tuairisceán speisialta, ar a dtugtar tuairisceán P35 de ghnáth, chun na críche sin. Tugtar ar ais do na Coimisinéirí Ioncaim é. Tabhair faoi deara, le do thoil, gurb é an dáta deiridh le P35 comhlánaithe a thabhairt ar ais do bhliain dar gcríoch an 31 Nollaig an 15 Feabhra sa bhliain dar gcionn. 
22. Céard é dliteanas an Bhoird maidir le hárachas scoile? An bhfuil sé mar an gcéanna do na boird uile?
F: Déanfaidh an Bord cinnte go mbeidh na hárachais uile curtha i bhfeidhm agus cothabháilte chun an scoil, an Bord agus na hiontaobhaithe a chosaint ó dhliteanas poiblí, ó iarmhairtí na faillí agus ó lochtanna san fhoirgneamh (leathanach 19 Bunreacht agus Rialacha Nós Imeachta).
Caithfidh scoileanna atá ag feidhmiú i bhfoirgnimh faoi úinéireacht an Aire árachas Dliteanais Phoiblí agus Árachas Fostóra a fháil, ach ní gá dóibh Árachas Foirgneamh a fháil toisc go bhfuil sé sin clúdaithe ag an stát. (leathanach 19, Bunreacht agus Rialacha Nós Imeachta).
23. Céard ba chóir don scoil a dhéanamh nuair a fhaightear sonrasc?  
F: Ba chóir sonraisc a sheiceáil le haghaidh fianaise go bhfuarthas na hearraí / seirbhísí / méid / cáilíocht / praghas. Nuair atá íocaíocht á déanamh...
· Marcáil go bhfuil an sonrasc íoctha

· Déan crostagairt le huimhir sheic

· Cuir isteach dáta na híocaíochta

· Duille seic – cuir isteach uimhir an tsonraisc

· I ndiaidh na híocaíochta – cuir an sonrasc i gcomhad

24. Céard iad na cuspóirí is féidir Deontais Chaipitíochta a úsáid ina leith?
F. Is féidir iad a úsáid chun íoc as costais oibríochtúla leanúnacha na scoile... 
· Téamh

· Glanadh 
· Árachas

· Ábhair theagaisc

· Cothabháil áitreabh agus thailte na scoile.

25. Cé chomh fada ar chóir don Bhord taifid airgeadais a choinneáil?
F. Ba chóir iad a choinneáil ar feadh 7 mbliana – 6 bliana de réir mar a éilíonn na Coimisinéirí Ioncaim móide bliain bhreise amháin chun scoileanna a bhaineann úsáid as bliain airgeadais atá bunaithe ar an scoilbhliain nó ar an mbliain féilire a chlúdach. 
